Монгол Улсын Их Хурлын 2009 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 2009 оны 11 дүгээр сарын 20-ны өдөр (Баасан гараг)-ийн хуралдаан 15 цаг 40 минутад Төрийн ордны “А ” танхимд эхлэв.


Байнгын хорооны дарга, УИХ-ын гишүүн Д.Оюунхорол ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 18 гишүүнээс 14  гишүүн ирж, 77,7.  хувийн ирцтэй байв. Үүнд:


Чөлөөтэй: Д.Арвин, Л.Гүндалай

Өвчтэй: З.Алтай


Тасалсан: Ө.Энхтүвшин
Эм, эмнэлгийн хэрэгслийн тухай хуульд нэмэлт оруулах тухай хуулийн төсөл /Хэлэлцэх эсэх/

Хэлэлцэж буй асуудалтай холбогдуулан Эрүүл мэндийн сайд С.Ламбаа, мөн яамны Эм, эмнэлгийн хэрэгслийн газрын дарга Ч.Мөнхдэлгэр, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Э.Эрдэнэсүрэн, Нийгмийн бодлогын байнгын хорооны зөвлөх Р.Эрдэнэтуяа, референт П.Тогоо нар байлцав.

Хуулийн төсөл санаачлагчийн илтгэлийг Эрүүл мэндийн сайд С.Ламбаа танилцуулав.

Төсөл санаачлагчийн илтгэлтэй холбогдуулан Улсын Их Хурлын гишүүн Д.Дондог, Х.Бадамсүрэн, Д.Оюунхорол,  А.Тлейхан, Ц.Даваасүрэн нарын асуусан асуултад Эрүүл мэндийн сайд С.Ламбаа хариулж, нэмэлт тайлбар хийв.

Улсын Их Хурлын гишүүн Д.Дондог, Х.Бадамсүрэн нар санал хэлэв. 

Д.Оюунхорол:  Эм, эмнэлгийн хэрэгслийн тухай хуульд нэмэлт оруулах тухай хуулийн төслийг  Улсын Их Хурлын чуулганы нэгдсэн хуралдаанд оруулж хэлэлцэх нь зүйтэй  гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын  гишүүн А.Тлейхан Улсын Их хурлын чуулганы нэгдсэн  хуралдаанд танилцуулахаар тогтов.

Хуралдаан 16 цаг 10 минутад өндөрлөв. 

Тэмдэглэлтэй танилцсан:


НИЙГМИЙН БОДЛОГО, БОЛОВСРОЛ,


СОЁЛ, ШИНЖЛЭХ УХААНЫ БАЙНГЫН


ХОРООНЫ ДАРГА






Д.ОЮУНХОРОЛ

Тэмдэглэл хөтөлсөн:


ХУРАЛДААНЫ ТЭМДЭГЛЭЛ


ХӨТЛӨГЧ 







Д.ЦЭНДСҮРЭН
УЛСЫН ИХ ХУРЛЫН НИЙГМИЙН БОДЛОГО, БОЛОВСРОЛ, СОЁЛ,

ШИНЖЛЭХ УХААНЫ БАЙНГЫН ХОРООНЫ 2009 ОНЫ 11 ДҮГЭЭР САРЫН
20-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Оюунхорол: Байнгын хорооны хуралдаанд ирвэл зохих  18 гишүүнээс 13 гишүүн ирж, 72,2 хувийн ирцтэй байгаа учраас Байнгын хорооны хуралдаан нээснийг мэдэгдье.


Өнөөдрийн Байнгын хорооны хуралдаанаар хэлэлцэх асуудлыг танилцуулъя. 

Эм, эмнэлгийн хэрэгслийн тухай хуульд нэмэлт оруулах тухай хуулийн төслийн хэлэлцэх эсэхийг ярилцъя.

Хуралдаанаар хэлэлцэх асуудлыг батлах саналтай байгаа гишүүд гараа өргөнө үү.

Хэлэлцэх асуудалтай холбогдуулан Эрүүл мэндийн яамны сайд Ламбаа танилцуулга хийнэ.

С.Ламбаа: Энэ Эм, эмнэлгийн хэрэгслийн тухай хуулийг Засгийн газарт Эрүүл мэндийн яам шинэчилсэн найруулгаар өргөн барьж байгаа. Энэ хууль наашаа орж ирээд хэлэлцэгдэх явцад нэг хүндрэл учраад байгаа юм. Тэр нь олон улсын жишгээр эмийг аюулгүй байдлыг хангах, эмийн чанарыг баталгаажуулах гол хэрэгсэл болдог юм нь эмийг стандартын шаардлага хангаж байгаа эсэхийг шалгадаг. Шалгаад улсын бүртгэлд бүртгэдэг. Гэтэл энэ бүртгэлийн ажил нь одоо мөрдөгдөж байгаа хуулиар  Хүний эмийн салбар зөвлөлийн хурлуудаар орж, лабораторийн шинжилгээ хийсний дараагаар З сарын хугацаанд хэлэлцэн шийдвэрлэгддэг.

Өнөөдөр энэ томуугийн А хүрээний Н1N1 вирусын халдвар манай орны олон аймаг, сумдыг хамарч байгаа тохиолдолд сая Улсын Их Хурлаас Гаалийн болон Нэмүү өртгийн татварыг нь чөлөөлж өгсөн. Засгийн газраас баталсан  20 гаруй нэр төрлийн эм, эмнэлгийн хэрэгсэл, тоног төхөөрөмж, тэр дотор вакцин гэсэн юмнууд байгаа юм. Би үүнийг хуульд нийцүүлэх гээд байгаа юм. Хуучин хуулиараа яаж явж байсан бэ гэхээр, Эрүүл мэндийн сайдын баталсан журмаар Эрүүл мэндийн сайд, Хөдөө аж ахуйн сайд хоёр энэ зөвшөөрлийг импортоор өгөөд,  зарим бүртгэлд ороогүй эмийг оруулдаг байсан байгаа юм. Би үүнийг зөвшөөрөхгүй байгаа юм. Жишээлбэл, сая  ОХУ-аас Арбидол, Инговерень, Тамифлю гэх мэт эмнүүд Монголын эмийн бүртгэлд огт байхгүй эмнүүд. Үүнийг Эрүүл мэндийн сайд өөрийнхөө баталсан журмын дагуу өмнө нь зөвшөөрөл өгч, тушаал гаргаад гаалиар ороод ирдэг байсан юм билээ.

Тийм учраас одоо бид үүнийг хуульд нийцүүлээд, Засгийн газар дээр яриад, Нямдорж сайд үүнийг ингэж болохгүй ээ, хуульд нийцүүлээд энэ хуулийн дагуу заавал хэрэгжүүлэх ёстой гэдэг үүднээс энэ хуулийг өргөн барьж, Засгийн газарт оруулсан. Ганцхан өгүүлбэртэй. Эмийн бүртгэлд бүртгэгдээгүй, тэгэхдээ гамшиг, нийтийг хамарсан өвчлөл, хордлого, гэнэтийн аюул ослын үед хэрэглэх нэн шаардлагатай эмийг хүний болон малын эмийн салбар зөвлөлийн саналыг үндэслэн Эрүүл мэндийн болон Хөдөө аж ахуйн асуудал эрхэлсэн Засгийн газрын гишүүний гаргасан шийдвэрээр импортын зөвшөөрөл олгоно гэсэн энэ өгүүлбэрийг Эм, эмнэлгийн хэрэгслийн тухай хуульд нэмэх санал оруулж ирж байгаа юм. Тэгээд үүнийг Засгийн газрын 2009 оны 11 дүгээр сарын 11-ний өдрийн хуралдаанаар хэлэлцүүлээд, өчигдөр Улсын Их Хурлын даргад өргөн барьсан. Үүнийг маш яаралтай шийдэж өгөөч гэдэг хүсэлтийг Их Хурлын  даргад өчигдөр тавьсны дагуу өнөөдөр орж ирж байгаа юм.

Д.Оюунхорол: Энэ асуудалтай холбогдуулж асуух асуулттай гишүүд Дондог, Бадамсүрэн, Тлейхан, Даваасүрэн нар байна. 

Д.Дондог: Хоёр зүйл асууя. Нэгдүгээрт,  богино хугацаагаар эмийн зөвлөлийнхөн өөрөө шийдвэр гаргачихдаг тийм нөхцөл бололцоо бүрдэх бололцоо байхгүй юм уу? Заавал З сар хүлээдэг, тэгж байж бүртгэдэг нь гол нь юундаа байна вэ? түүнийг хөнгөвчлөх арга байхгүй юу? Заавал хуучин заавар ч юм уу? Хуучин шийдвэрээр явна гэхгүйгээр орчин үеийн нөхцөлдөө тохируулаад үүнийг өөрчилж болохгүй юу гэж асуумаар байна. Хэрвээ тэгэх юм бол энэ маань нэг мөр тууштай шийдэгдээд явчихна.

Хоёрдугаарт, ингээд тулсан үед гээд энэ маань яваандаа Их Хурлаас гадна тэгээд улсын үйлдвэрийн газруудтай адил хэдэн зуун жилийн нөөцтэй болчихдог шиг нэг өвчин гарангуут л баахан  оносон, оноогүй хажуугийн эм гээд орж ирээд төвөг учруулаад байх юм биш байхаа. Тэр нь хүний эрүүл мэндэд сөргөөр нөлөөлөөд байдаг болчих юм биш байгаа. Нэг хүнээс хамааралтай болж орж ирнэ гэсэн үг байна. Энэ тал дээр Засгийн газар юу гэж бодож байна вэ? Нэг удаагийн түр ийм шийдвэр гаргуулах гэж байна уу? Эсхүл бүрмөсөн ийм шийдвэрээр явж байна гэсэн бодлогоор оруулж ирж байна уу гэсэн ийм хоёр асуулт байна.

С.Ламбаа: Энэ бол эмийн шинэчилсэн найруулгынхаа хуульд ч гэсэн яваад ороод ирнэ энэ заалт. Тэгэхдээ үүнийг яагаад оруулж байна вэ гэхээр угаасаа энэ эмийн дүгнэлт гаргах, эмийн дээжийн лабораторийн шинжилгээ хийх гээд хуучин мөрдөж байгаа хууль нь бол их хатуу. Дэлхийд мөрдөж байгаа юм нь энэ. Өөрөөр хэлбэл лабораторийн шинжилгээгээр орж батлагдсаны дараа, тэгээд тэр эмийн зөвлөлөөр, тэр холбогдох бүх байгууллагуудын эм зүйн шинжилгээнүүд гарсны дараа л эмэнд зөвшөөрөл өгдөг. Тэгэхээр түүнийг нь хөнгөлчихөөр 1, 2 сарын дотор бүтэхгүй юм билээ.  Одоо энэ бол гэнэтхэн ийм юм боллоо гэнгүүт Засгийн газраас тогтоол гарсан тохиолдолд тэр Засгийн газраас оруулж ир гэсэн эмэн дээр энэ импортын зөвшөөрлийг сайд өгдөг зөвшөөрлийн тухай л асуудал яригдаж байгаа юм.

Тийм учраас энэ бол олон юман дээр мөрдөгдөхгүй гэсэн үг.

Д.Дондог: Лабораториор шинжлэгдэхгүйгээр хоёр сайд шинжилж оруулж ирнэ гэсэн үг үү.

С.Ламбаа: Үгүй, энэ угаасаа жишээ нь ДЭМБ-аас одоо А хүрээний Н1N1-ээр зөвхөн тэр Оросын Арбидол энэ энэ эмийг оруулж ирж болно гэснийг сая Засгийн газар зөвшөөрөл өгчихөж байгаа юм. Зөвлөмж гарч байгаа юм. Тэр ДЭМБ-ын зөвлөмжийг үндэслээд сая Засгийн газар 10 хэдэн эмийн жагсаалтаа  гаргаж байгаа юм. Тэгэхээр одоо тэр нь л орж ирнэ, өөр юу ч орж ирэхгүй.  Ийм гамшиг гарсан үед л мөрдөөд явна. Өөрөөр хэлбэл вакцинтай холбоотой юм. Ер нь эм гэхээсээ илүү  гол нь вирусын вакцин шинээр үйлдвэрлэгдлээ гэхэд л эмийн бүртгэлд авахын тулд манайх түүнд чинь шинжилгээ хийх болчихоод байгаа юм. Гэтэл  түүнийг зөвшөөрсөн тохиолдолд болно гэсэн үг. Эм, эмнэлгийн хэрэгсэл, вакцин гээд бичсэн байгаа, энэ дээрээ.

Би саяны тайлбар өгөхөд энэ арбидол гээд оросын эм, Австралийн эм, Женевийн Тамифлю зэрэг чинь манай бүртгэлд байдаггүй. Тамифлю-г манай сая бүртгээд авчихсан. Энэ оросын эмнүүд байхгүй. Гэтэл ДЭМБ бол оруулж ирж болноо, адилхан үйлчилгээтэй гэсэн учраас  нөгөө компаниуддаа оруул гэсэн зөвшөөрөл өгч байгаа юм.

Х.Бадамсүрэн:  Эмийн бүртгэлээс гадуур эм импортлох, энэ хэрэгсэл оруулж ирэх шаардлага амьдралаас гарч байгааг ойлгож байна. Тийм учраас ийм нэмэлт, өөрчлөлт хэрэгтэй байх. Харин энэ жагсаалтыг хэн батлах юм бэ? Тэгэхгүй бол энэ чинь  ийм юм гаргаад өгчихвөл, энэ шийдвэр гэдэгт тэр жагсаалт нь орж байгаа юм уу? Үгүй юм уу? Би  түүнийг нь тодруулж байна. Тэгэхгүй бол үүний шийдвэрээр манайхан чинь иймэрхүү цоорхойг амархан ашигладаг шүү дээ. Түүгээр нэлээн хэрэгтэй, хэрэггүй юм ороод ирэх цоорхой үүсчих болов уу. Тийм учраас жагсаалт 1, 2, З  энэ л орж ирнэ гээд хоёр сайд баталсан байвал учиртай байх л даа. Тэгэхгүй бол энэ чинь эмийнхэн ч яриад байдаг, энэ ер нь төстэй бараг орлодог гээд. Даралтны эм төчнөөн гэдэг шиг л тийм юм бий болох вий гэж болгоомжилж байна. 

Ч.Мөнхдэлгэр: Эмийн бүртгэлд ороогүй эмийг гамшиг, нийтийг хамарсан өвчлөл гарсантай холбоотой импортоор оруулах асуудал бол өмнө нь ганцхан шувууны томууны үед гарч байсан. Тэр үед Риобоверень гээд вирусын эсрэг эмийг сайдын тушаалаар түрүүн Ламбаа сайд хэлсэн, одоо мөрдөж байгаа бүртгэлийн журмынх нь дагуу оруулж ирсэн. Одоо энд хоёр дахь нөхцөл нь гарч байгаа. Энэ дээр хамгийн гол нь цоорхой гаргахгүйн үүднээс хүний эмийн болон малын эмийн салбар зөвлөлөөр хэлэлцээд, эмийн зөвлөл маань шийдвэр гаргахгүй, зөвхөн зөвлөгөө өгдөг, дүгнэлт гаргадаг зүйл учраас тэдний дүгнэлтийг үндэслээд сайд тушаал гаргаад, одоо жишээлбэл Н1N1 вирусын халдвар гарлаа гэхэд Эмийн зөвлөл хэлэлцээд энэ энэ эмийг оруулж болох юмаа. Тэгэхдээ хэлэлцэхдээ бас тэр чинь тодорхой хэмжээний бусад улсын баталгаажуулсан сертификат юмнууд болж байна уу? ДЭМБ-ын зөвлөмж байна уу гэдгийг нь үзээд тэгээд сайд шийдвэр гаргаад, сайд л жагсаалт батална гэсэн үг. 

Тэгэхээр энэ бол тэгж хальсан олон юм гарахгүй байх гэж бодож байна. Одоо энэ Н1N1 халдварын үед бол дөрвөн нэрийн эм, тэгээд вакцин гаргах ийм л юм болж байгаа юм.

Д.Оюунхорол: Ламбаа сайд аа, сая Мөнхдэлгэрийн хариулж байгаа хариултан дээр энэ эмүүдийг оруулж ирэх  зөвшөөрлийг өгөхдөө онцгой байдлын энэ гамшгийн үед л оруулж ирэх тухай асуудлыг бид хуульчлах гэж нэг заалт нэмэх гэж байгаа шүү дээ. Түүнээс биш ер нь бол импортоор орж ирэх зөвшөөрөл болгон дээр сайд Ламбаа зөвшөөрөл олгох тухай асуудлыг бид яриагүй шүү дээ.

С.Ламбаа: Байхгүй, байхгүй. Хуулин дээрээ эмийн бүртгэлд бүртгэгдээгүй, тэгэхдээ гамшиг, нийтийг хамарсан өвчлөл, хордлого, гэнэтийн ослын үед гэж байгаа юм. 

Ч.Мөнхдэлгэр: ОХУ-ын одоогийн мөрдөж байгаа хуулин дээр яг ийм заалт байдаг юм билээ. Байгалийн гамшиг, осол, гэмтлийн үед бас онцгой шаардлагатай үед түргэн хугацаанд шийднэ.

А.Тлейхан: Хоёр төрлийн асуудал байна. Энэ онцгой нөхцөл, байгалийн гамшиг болсон үед эм оруулах асуудал байлгүй яах вэ? энэ бол байх ёстой зүйл. Тэгэхдээ энэ зөвшөөрөл олгож байгаа гэдэг юм уу? Шийдэх гэж байгаа эм маань хэр баталгаатай вэ? түрүүн Бадамсүрэн гишүүн бас асуулаа. Чоно борооноор гэгэчээр янз бүрийн булхай явах юм биш биз дээ. Тэгэхээр үүнтэй холбогдуулан салбар зөвлөл гэдэг маань ямар бүрэлдэхүүнтэй байдаг юм бэ? Хэр зэрэг хариуцлагатай нэгж вэ?

Хоёрдугаарт нь, энэ  шийдвэрлэх асуудлыг Засгийн газарт шилжүүлж болдоггүй юм уу? Засгийн газар хэдэн ч удаа хуралдаж болдог шүү дээ. Ганцхан сайдын шийдвэрийг гэхээр хардалт төрж байгаа, тийм учраас Засгийн газрын шийдвэрээр гаргаж болдоггүй юм уу? 

С.Ламбаа: Эмийн салбар зөвлөл гэдэг нь Эрүүл мэндийн сайдын тушаалаар батлагдсан, яг эм зүйн төрийн болон төрийн бус байгууллагын маш их өргөн төлөөлөлтэй 20 гаруй хүний бүрэлдэхүүнтэй ийм газар байдаг юм. Энэ ёстой нэг мундаг хүнд суртлын газар бий. Одоо бол зовоож байгаа шүү дээ. Үүнээс ерөөсөө гардаггүй. Үүнийг харин ч би очоод хөнгөлсөн. Яагаад вэ гэхээр сар бүр хуралдуулдаг болсон юм. Түүнээс энэ чинь ер нь хэр баргийн  эмийг оруулдаггүй ийм газар шүү дээ. Тэр ч бас нэг талаасаа зөв. Нэг талаасаа аж ахуйн нэгж байгууллагуудад  муухай хүндрэл учруулдаг юм билээ л дээ.  Тэгэхдээ үүнийг  л үндэслэж байгаа юм. Тэгээд хөдөө аж ахуйн асуудал эрхэлсэн Засгийн газрын гишүүн, эрүүл мэндийн асуудал гэдэг нь Тлейхан гишүүн ээ, нөгөө малынхаа эмнүүдийг Хөдөө аж ахуй нь, хүнийхээ эмнүүдийг Эрүүл мэнд нь тус тусдаа явдаг учраас Засгийн газарт оруулаад байх шаардлага байхгүй юм. Энэ бол байнга тохиолдол үйл явдал биш л дээ. Одоо би сая 21 эмийн зөвшөөрөл  Засгийн газрын жагсаалт гарсан. Тэр дотор бүртгэгдээгүй нь хэдхэн л байгаа. Түүнийг л хурдал гэсэн үг, оруулчих гэсэн үг.

Д.Оюунхорол: Ойлголоо, Ламбаа сайд аа. 

С.Ламбаа: Нөгөө хуулин дээрээ заалт байгаа. Нэг л удаа миний тушаал очоод тэр нь ороод л хүчингүй болчихдог хуультай байгаа юм. Байнга биш. Дараа нь нөгөөх нь дахиад орох бол дахиад дахиад гардаг ийм хуультай юм билээ.

Д.Оюунхорол: Тлейхан гишүүн бас нэг юм асуусан. Эм нь хэр баталгаатай байх юм бэ?

С.Ламбаа: Эм нь бол харин  ДЭМБ болон Олон улсын байгууллагуудаас энэ өвчлөлийн үед үүнийг хэрэглэж болно гэсэн тэр юм нь батлагдсан эм, олон улсын стандартаар батлагдсан эм л орж ирнэ.

Ц.Даваасүрэн:  Манай эрүүл мэндийн ч бай,  мал эмнэлгийн ч бай эмүүд байна. Нэр нь бүртгэгдчихвэл хуурамч эм орж ирэх нь хаагдахгүй байгаа юм. Бүртгэчихвэл, Тлейхан гишүүн бас тэгж асуугаад байна уу?  Яагаад гэвэл атенолол гээд эм байна, даралтанд хэрэглэдэг. Маш олон орноос ирж байгаа юм. Тэгээд амт нь хоорондоо их өөр, зарим нь үйлчлэхгүй байх жишээтэй байгаа юм. Би өөрөө хэрэглэж байгаагийн хувьд хэлж байна. Тэгэхээр тэр чинь нэг нь багцлаад цүнхэндээ хийгээд ороод ирсэн нь аптекаар зарагдаад байгаа. Энэ юмыг бас жаахан цэгцлэх тал дээр нь, би одоогийн оруулж ирж байгаа саналыг бол дэмжиж байна. Ингээд явах ёстой байх гэж. 

Ер нь цаашдаа энэ Эмийн зөвлөл байна. Өөрсдөө компанитай болохоор зөвхөн тэд нарын компаниуд эм импортлоод байдаг. Би малын эмэн дээр хэлж байгаа юм шүү. Эрүүл мэндийг би бол хараагүй байна. Тэгээд би жишээ нь мориныхоо чиглэлийн эмийг оруулъя гэхээр З жил хөөцөлдөхөд байхгүй, одоо болтол байхгүй. Би хүчрэхгүй байгаа шүү дээ. Тэгэхээр тэр бол асар том хүнд суртлын газар байх шиг байгаа юм. Тэгээд өөрсдөө бол  юм оруулаад байгаа юм. Бэлэн жишээ. Тийм учраас би энэ З сар шинжилнэ гэдэг тэр урвалжууд, зарим нэг юман дээр тэр вирус дээр тийм шинжилгээ байдаг байж магадгүй л дээ. Түүнээс биш энэ З сар болгоно гэсэн энэ юмнуудыг хөнгөвчлөх байдлаар хандахгүй бол, би  бол эм өгч шинжлүүлж үзэж байсан. 7 хоногийн дотор гарчих л юм билээ. 

Тэгээд өөр нэг асуудал байна. Манайхан хэтэрхий их айхтар юм нэхэж байгаа. Тэгээд гадныхан болохоор, та нарын авч байгаа эмний чинь хэмжээ манай эм материал гаргаж ирэх хэмжээний юманд хүрдэггүй юм. Тэгтэл Эмийн зөвлөлд  байгаа нөгөө нөхдүүд чинь өөрсдөө нэлээн хялбархан Өвөрмонгол хавийн эмийг бүртгүүлчихэж байгаа. Тэр нь дуртай материалаар нь хангаад байдаг.  Яг томоохон компаниуд жишээлбэл, эмийн том компаниудын хувьд бол манай энэ Эмийн зөвлөлийн шаардаад байгаа бичиг баримтыг манайх яг тэдний минимум импорт гэдэг хэмжээгий нь хангаж чаддаггүй учраас өгдөггүй. Тийм учраас чанартай эмүүд орж ирэхээр асуудал үүсээд байдаг. 

Энэ хуулийн асуудлыг бид өнөөдөр хэлэлцээд явлаа. Ер нь цаашдаа энэ эм импортлох асуудал дээр хөнгөвчлөх талыг нь бодохгүй бол, мэдээжийн хэрэг сайн байх ёстой. Гэлээ гэхдээ бид нар их зөв гольдрил руу нь явуулахгүй бол нэг хэсэг хүний бизнес болчихсон юм билээ. Өөрсдөдөө зориулсан юм гаргадаг. Тэгээд бусад нь явах гэхээр явж болдоггүй. Би жишээ нь З жил яваад дийлэхгүй байна шүү дээ.

С.Ламбаа: Даваасүрэн гишүүн малын эмэн дээр жишээ аваад, яг үйлчилж байдаг юмыг хэлчихлээ. Тийм учраас энэ асуудал өнөөдөр ингээд гардаг юмаа гэхэд одоо Засгийн газраар хэлэлцээд, ирэх долоо хоногийн төгсгөлөөр Улсын Их Хуралд өргөн барих гэж байгаа шинэчилсэн найруулга нь  энэ бүхнийг хөндсөн байгаа. Одоо хөнгөвчлөх, аль болохоор хямдхан болгох, тэгээд таны хэлдэг чинь үнэн. Жишээлбэл том эмийн компаниудаас  манайх 2,6 сая хүндээ тохирсон нэг юм авъя гэхээр жаахан авна шүү дээ. Жаахан орж ирж байгаа эм нь жишээлбэл хэр баргийн цаад бичиг баримтаа өгдөггүй. Тэгээд манай   стандарт нь бас хэцүү. Улсын стандартаас баталсан юм нь их хэцүү. Эм нь заавал тийм хэл дээр орчуулагдаж байж орж ирдэг, ингэдэг, тэгдэг гэсэн мундаг хэцүү юмнууд байдаг юм билээ. Тийм учраас энэ эмийн шинэчилсэн найруулгын хуулийг хэлэлцэх явцдаа бид хөнгөлөх юмыг нь ч хөнгөлнө, хатууруулах юмыг нь ч бас хатууруулна гэж ингэж бодож орж ирж яваа.

Ц.Даваасүрэн: Шинэчилсэн найруулгын хууль орж ирэх гэж байгаа нь сайн хэрэг. Тэгэхээр энд нэг ийм зүйлийг  хааж болохгүй юу? Бүртгэгдчихвэл ерөөсөө болчихож байгаа юм, хуурамч байсан ч хамаагүй болж байгаа юм. Тийм учраас одоо энэ хуурамч, ялангуяа ОХУ-ын 30 хувь нь хуурамч эм  зах зээл дээр борлогдож явдаг  гэж байна. Тэгээд хуурамч эмийг хаахын тулд тэр эмнэлгээр дамжуулж, антибиотикийг зардаг систем чинь зөв юм биш үү. Ингэж найруулж орж ирэх үү.

Ч.Мөнхдэлгэр: Эмнэлгээр дамжуулж гэдэг нь зөвхөн эмнэлгээр л антибиотик өгнө гэсэн үү?  Энэ дээр ийм юм байгаа. Манайд одоо мөрдөж байгаа хууль журмаар бол антибиотикууд бүгд жороор олгох ёстой. Хамгийн хэцүү юм юу байна вэ гэхээр жороор олгодог энэ үйл явц маань хэрэгжихгүй байгаа, энэ хууль дүрэм маань. Эмч нар тэр болгон жор бичихгүй, эмийн санч нар нь жорыг нэхэхгүй байгаа. Тэгэхдээ зөвхөн эмнэлгээр антибиотикийг олгоно гэхэд бас бэрхшээлтэй. Эмчийн жороор. 

Одоо мөрдөж байгаа хууль дүрэм маань уг нь бол тийм байгаа. 

Ц.Даваасүрэн: Одоо чинь хэн ч бичээд өгчихөд л очоод авчихаж байгаа. Уг нь бол гадны өндөр хөгжилтэй орнуудыг хараад байхад  заавал эмчээс очиж авч байгаа юм.  Нэг бол эмнэлэг дээрээс нь очиж юм уу? 

Ч.Мөнхдэлгэр: Одоогийн мөрдөж байгаа журам бол эмч жор бичиж өгөх ёстой. Гэтэл үнэхээр бичиж өгөхгүй, эмийн сангууд шаардахгүй л байгаа.

Гадны орнууд яагаад жорыг их хатуу мөрдөж байна вэ гэхээр, нэгдүгээрт хууль хэрэгжүүлнэ гэдэг асуудал дээрээ их нарийн байдаг. Хоёрдугаарт, жорын асуудал маань эдийн засгийн хөшүүрэгтэйгээ холбогдсон байдаг. Жишээлбэл, бүгдийг нь даатгалаас нөхөн төлдөг ч юм уу. Солонгост гэхэд эм олголтыг улсаас өгчихдөг.

Ц.Даваасүрэн: Шийдэгдээгүй юм байна, шийдээрэй.

Д.Оюунхорол: Эм, эмнэлгийн хэрэгслийн тухай хуульд нэмэлт, өөрчлөлт оруулах тухай асуудлаар Ламбаа сайд ер нь бол иж бүрэн, саяны манай гишүүдийн хэлээд байгаа саналыг оруулж ирэх ёстой. Хуурамч эм орж ирж байгаа, эмийн хэрэгслийг хадгалж байгаа нөхцөл байдал өнөөдөр Монгол Улсад ноцтой байгаа. Хуурамч эм орж ирж байгаа тохиолдол маш их байгаа.  Агуулах сав нь өөрөө өнөөдөр улсын биш болсон. Стандартын бус газар эм, эмийн хэрэгслийг хадгалдаг болсон. Нөгөө талаас үүнийг төрийн мэдлээс гаргачихсан байгаа. Тэгэхээр импортоор орж ирж байгаа эм бол өөрөөр хэлбэл стратегийн ач холбогдолтой байх ёстой. Энэ бол хүнд хүрдэг учраас.

Тийм учраас энэ асуудлуудыг цогцоор нь бодлого болгож хандахгүй юм бол хуурамч эм, чанаргүй эм, тэгээд хадгалж, хамгаалж  байгаа, орж ирж байгаа нөхцөлд саяны Даваасүрэн гишүүний хэлж байгаа үнэн. Өнөөдөр  манай Монголд эмийн худалдаа наймаа талх шиг зардаг, хэрэглэдэг болсон. Энэ эм сайн гэнээ гээд хуурамч эм орж ирсэн ч, импортоор орж ирсэн л бол түүнийг зарж борлуулах эрх нь нээлттэй байгаа юм. 

Тийм учраас аптекууд дээрээ ийм хяналтыг сайжруулах талаар энэ хуульд иж бүрэн нэмэлт өөрчлөлтийг оруулж ирэх асуудлыг зөвшөөрөх ёстой.

Хоёрдугаарт,  Дэлхийн хэмжээнд энэ эм бол хамгийн сайн эм гээд ДЭМБ-аас зарласан сайн эмийг импортоор оруулж ирэх зөвшөөрлийг аж ахуйн нэгжүүддээ бас өгөхгүй байна гэж байна. Монопольддог.  Яагаад гэвэл манайх сайн эм байна гэдгийг мэдээд тэр байгууллага оруулж ирэх гэхээр, өө танайх нөгөө тийм шинжилгээ, тийм сертификат, тийм бичиг гээд, өөрөөр хэлбэл  энэ бүртгэлд ийм хуурамч эм нь нөгөө чанаргүй эмээ сайжирсан нөхцөлийг нь оруулж ирэх хувилбарыг оруулж ирэх боломжийг олгохгүй байгаа нь үйл ажиллагааныхаа хувьд зогсонги байдалд орчихсон байна гэдэг нь энд эрүүл мэндийн салбар хурдаа дагаж хөгжиж чадахгүй байна гэдгийн нэг том жишээ. 

Дараагийн яг энэ асуудалтай холбоотойгоор та дараа нь хуульд нэмэлт, өөрчлөлтийг оруулж ирнэ. Энэ бол өнөөдөр онцгой нөхцөл байдал, гамшгийн үед энэ асуудлыг бид хэлэлцэж байна гэж үзээд ганцхан заалтыг нэмэх саналыг бид өнөөдөр  энд яриад өнгөрч байна гэж ойлгож байна.

Д.Дондог: Энэ Эм, эмнэлгийн хэрэгслийн тухай хуулийн нэмэлт, өөрчлөлтийг дэмжиж байна. Нөхцөл байдал үүнийг яаралтай хэлэлцэх шаардлагатай байна гэдгийг бидэнд хэлээд байгаа. Тэгэхдээ энэ бол хэрэгжих болохоороо цэвэр хариуцлагатай холбоотой болно. Яагаад гэвэл нэг хүнд юм уу? Хоёр хүнд тусгайлсан эрх  хуулиар олгож байна. Тийм учраас энэ бол дараа нь цэвэр хариуцлагын асуудал. Саяны гишүүдийн яриад байгаа шиг, бид нарын асуугаад байгаа шиг хуурамч эм орж ирэх тухай асуудал, үүнийг дагалдсан хөндлөнгийн давхар ийм үйлчилгээтэй гэсэн өөр эмнүүд орж ирэх асуудал цэвэр энэ хуулиар заагдсан эрх бүхий эрхтэн дархтан хариуцахаар ийм хууль боллоо гэдгийг нэгдүгээрт анхааруулмаар байна.

Хоёрдугаарт, лабораторийн шинжилгээгүй орж ирж байгаа тохиолдолд хуурамч эм орж ирэхэд бас нэг нүх сүв болж магадгүй. Тийм учраас тэр түрүүний хариуцлаад байгаа шиг олон улсын жишгээр тогтсон эм нь мөн үү? Биш үү гэдгийг тэр эмийн зөвлөл нэлээн сайн нягталж авч үзэж байж шийдвэрээ гаргаж байх нь зүйтэй байх гэж бодож байна. Яагаад гэвэл хоёр сайд маань үүнийг ямар мэдэх биш. Нэгэнтээ л нэр нь орчихвол тэгээд тэр нэрийн дагуу хуурамч ч бай, жинхэнэ ч бай, дураараа л орж ирэх асуудал гарна гэж бодож байна.

Гуравдугаарт, Зөвлөлийн бүрэлдэхүүнд ямар улсууд байдаг юм бэ? Хүмүүсийн ярьж хэлж, ойлгож  байгаагаар бол ар талдаа эмийн компанитай, нэгжтэй, үүний ар өвөр болдог хүмүүс байдаг гэж нэлээн ярьдаг юм билээ. Тийм учраас тэр зөвлөлийн бүрэлдэхүүн нь үнэхээр зөв зүйтэй хэлэлцээд, шийдээд байхаар ийм бүрэлдэхүүн байгаа байх гэж бодож байна. Хэрвээ байдаггүй бол сайд бас үүнийгээ анхаарах байх.

Журмын хувьд бол яг тэдэн сар болго гэж бид нар эндээс хэлэхгүй. Яг шаардлагаа хангаад ороод ирэх тэр нөхцөлийг дэндүү хүнд нөхцөлтэй байгаа бол хөнгөрүүлж болно. Тэгэхдээ хөнгөрүүлж байна гээд түрүүний хэлдгээр бас гол гол юмыг нь аваад хаячихвал улам нүх сүв нь нэмэгдэх болов уу гэсэн байр сууринаас хандаж байна.  Яг ний нуугүй хэлэхэд эм бол эрүүл мэндийг анагаах гэдгээсээ илүү бизнесийн мөнгө олох гэдэг ач холбогдол нь илүү болчихоод байгаа ийм зүйл байгаа юм. Тэр утгаар  хүмүүс эмзэглээд байгаа юм.  Тэгээд эмийг үнэтэй авахаасаа гадна дахиад эрүүл мэндээрээ хохирох вий гэдэг үүднээс, талх тариа бол үнэтэй авсан ч гэсэн нэг удаа хэрэглээд дуусч байгаа юм, энэ утгаар нь ярьж байгаа юм. Ний нуугүй хэлэхэд аптек дээр очоод тийм төрлийн эм байна уу гэхээр байхгүй гэж байгаа юм. Тэгсэн мөртлөө эргээд гарах гэхээр зэрэг надад ганцхан байна гэж байгаа юм. Тэгээд тэр ганцыг ямар ч хамаагүй үнээр л бид нар авч байгаа. Хүнийхийг ч ялгаагүй, малынхыг ч ялгаагүй, тийм юм бас байгаа гэдгийг нэгэнтээ энэ асуудлыг хэлэлцэж байгаа учраас дараагийн хууль орж ирэх үед юм уу? Эсхүл энэ ажлыг хариуцаж байгаа хүмүүс оролцож байх шиг байна, бас анхаараарай гэж хэлэх байна.

Ингээд энэ хуулийг дэмжиж байна.

Х.Бадамсүрэн: Баярлалаа. Энэ онцгой тохиолдолд авах шаардлагатай ажлыг зохицуулах энэ хуулийн нэмэлт, өөрчлөлтийг дэмжиж байна. Тэгээд би энэ тогтоолын төслийг арай тодотгох талаар санал хэлье гэж бодож байна. Ер нь эмийн үндэсний зөвлөл, салбар зөвлөлүүд нь зөвлөмж өгдөг, санал боловсруулдаг тийм байгууллага байхаар энэ Эм, эмнэлгийн хэрэгслийн тухай хуульд хуульчилж өгсөн юм байна. Тэгээд тэр улсууд саналаа гаргах нь. Тэгээд би хуулийн нэмэлт, өөрчлөлтийг дараахь байдлаар найруулбал яасан юм бэ? Тодотгох үүднээс гэж би бодож байна. Та бүхэнд байгаа учраас  би бүгдийг нь уншихаа болъё.

5.2-т заасан, салбар зөвлөлийн саналыг үндэслэн эрүүл мэндийн болон хөдөө аж ахуйн асуудал эрхэлсэн Засгийн газрын гишүүн эмийн жагсаалтыг баталж, импортлох зөвшөөрлийг олгоно гээд илүү тодотгочихвол яасан юм бэ? Тэр салбар зөвлөл чинь жагсаалтыг гаргаж ирэх байх л даа. Гэхдээ жагсаалтыг нь баталж болж байна. Үгүй бол мэдээж тушаалаар л байх юм шиг байна. Үгүй бол миний саяны арай нэг өөр редакци нь бол, Засгийн газрын гишүүний шийдвэрээр эмийн жагсаалтыг баталж, импортлох зөвшөөрлийг олгоно гэж байсан ч болж байна. 

Би өөрөөр хэлбэл жагсаалтыг нь батлах юм байна, 2 юм уу, З юм уу, их тодорхой болгож өгөх ийм саналтай байна.  

Хуулийн төслийг дэмжиж байна. 

С.Ламбаа: Жагсаалтыг батална гэхэд хэцүү. Хэрэглэх нэн шаардлагатай эмийг гэж байна. Нэн шаардлагатай  эм нь ганцхан ч байж болно. Тэр ганцыг нь л батална шүү дээ. Сайдын тушаал гарахдаа тэр саналыг үндэслээд арбидол гэдэг эмийг оруулахыг Гаалийн ерөнхий газарт зөвшөөрсүгэй гэсэн тушаал гардаг юм билээ. Өөр юм гардаггүй юм, хилээр оруулахыг зөвшөөрсүгэй л гэсэн. Хоёр байвал хоёулангийнх нь нэрийг бичиж гарна. Одоо хуулин дээр ч тийм заалтнууд нь байгаа.

Д.Оюунхорол: Гамшгийн болон онцгой үед гэдгээрээ.

Д.Дондог: Ламбаа сайд аа, эмийг гэхээр нөгөө вакцин чинь эндээ орчихож байгаа юм уу? 

С.Ламбаа: Багтаж байгаа.

Д.Дондог: Эмийн хэрэгсэл  гэж ороогүй шүү дээ, заалтандаа бол.

С.Ламбаа: Нэн шаардлагатай эм гэхээр эм вакцинууд гэсэн үг. Амны хаалт орохгүй. Хэрэгслийг бүртгэхгүй.

Д.Оюунхорол: Асуулт асууж, саналаа хэлж дууслаа. 

Улсын Их Хурлын нэгдсэн чуулганы хуралдаанаар төслийг хэлэлцэх асуудлаар санал хураалт явуулъя.

Хэлэлцье гэсэн саналыг дэмжиж байгаа гишүүд гараа өргөнө үү.

12-12

100 хувийн саналаар дэмжигдлээ.

Байнгын хорооноос гарах санал дүгнэлтийг Улсын Их Хурлын  гишүүн Тлейхан Улсын Их хурлын чуулганы нэгдсэн  хуралдаанд танилцуулахаар тогтов.

Ламбаа сайд аа нэг асуулт тодруулъя. Протоколд тусгана. Энэ онцгой байдал зарлаад, ерөнхийдөө байдал ийм байхад өрхийн эмнэлгүүдийн үйл ажиллагааг нэгтгэх, цомхотгох, тэр өрхийн эмнэлгийн эмч нарын цалин хөлсийг хасах тийм ямар шийдвэрийг Эрүүл мэндийн яамнаас албан ёсоор гаргасан бэ? Тийм шийдвэр гарсан гээд Завхан аймгийн өрхийн эмнэлгүүдийн үйл ажиллагааг нэгтгэх арга хэмжээг зохион байгуулаад, цалингий нь өгөхгүй тийм шийдвэр гаргачихсан байна гэж байна. Завхан аймгийн Эрүүл мэндийн газар.

С.Ламбаа: Тийм шийдвэр гарахгүй шүү дээ.

Д.Оюунхорол: Та энэ асуудлыг тодруулаад хариултыг манай Байнгын хороонд албан ёсоор өгөөч ээ.

Ингээд Байнгын хорооны хуралдаан хаасныг мэдэгдье.

Хуралдаан 16 цаг 10 минутад өндөрлөв. 

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ:

